
O exilio galego da Guerra Civil a América vai indisolublemente unido ao 
nome dos barcos que efectuaron a travesía.  A maioría deles arribaron a 
México pois o presidente Lázaro Cárdenas foi totalmente receptivo a 
acoller aos exiliados republicanos. Xa en 1937 lle manifestara ao dirixente 
republicano Marcelino Domingo:  “Si la República española es vencida,  
México abrirá sus puertas a todos los republicanos que quieran venir”. 
México non só cumpriría esta promesa senón que se mantivo fiel ás 
institucións e nunca recoñeceu o goberno de Franco.

O Méxique, enviado polo SERE,  saíu con ducias de pasaxeiros de curta 
idade e arribaron a Veracruz en 1937. En 1939 o Cageao viaxa cun 
centenar de refuxiados que pagaron a pasaxe pola súa conta rumbo 
a Veracruz; outros saíron dende Róterdam nun buque holandés cara a 
Nova York. Desde alí chegaban a México por terra.

O SERE, xunto co Comité Británico de axuda á República, contratou o 25 
de maio de 1939 o buque francés Sinaia no que embarcaron 1.630 
persoas a maioría das cales estiveron previamente confinadas nun campo 
de concentración.

Para manter a moral dos exiliados, a señora Gaboy, responsable mexicana 
da expedición, e o comité do SERE decidiron imprimir un pequeno xornal 
no barco. Colaboraron neste labor algúns intelectuais mais destacados da 
República, entre eles varios dos que xa fixeran a revista Hora de España, 
como Gil Albert, Gaya, Dieste, Sánchez Barbudo ou Garfias. Como 
testemuño gráfico para a posteridade quedarían as fotografías de José 
Souza, que crearía anos máis tarde a axencia gráfica mais importante de 
Latinoamérica co nome de Hermanos Mayo. O buque foi recibido polo 
presidente republicano Juan Negrín, aos acordes do himno de Riego.  

F.1: Buque Sinaia. F2: Buque Alsina. F.3: Buque Winnipeg. F.4: Recorte de prensa da época. 
F.5: Iustración de Seoane para o libro Fardel do eisilado.

A toda esta xeración deberana 
lembrar as que a sucedan pola 

honestidade e a valentía con que 
defenderon as súas conviccións. 

(Luís Seoane)

No Ipanema, enviado polo SERE, viaxaron un milleiro de exiliados. 
Nos últimos meses de 1939 chegarían tres expedicións máis, dúas a 
bordo do Nyasa e outra no Santo Domingo, con 1.050 e 560 persoas 
respectivamente. Xa en 1940 chega a Veracruz o vapor Cuba con 
630 exiliados tamén coordinado pola SERE.

Á República Dominicana chegarían dende 1939 a maio de 1940 un 
total de 3.132 refuxiados nos buques Flandre, Saint Dominique e De 
la Salle.

A primeiros de 1940 desembarcan en Nova York a bordo do 
transatlántico francés De Grasse outro grupo de refuxiados, que 
posteriormente seguirían viaxe por terra ata México.

Outro buque, o Alsina, saíu o 15 de xaneiro de 1941 do porto de 
Marsella, rumbo a Río de Xaneiro, Montevideo e Buenos Aires, con 
80 refuxiados.

O Winnipeg tamén financiado polo SERE e auspiciado polo poeta 
Pablo Neruda, chegou a Chile dende o porto de La Pallice (Burdeos) 
o 3 de agosto de 1939, levando a 2.271 refuxiados a bordo, sendo 
unha das máis grandes expedicións. Entre os exiliados do Winnipeg 
ían doce mariñeiros galegos de Malpica, afiliados ao sindicato de 
pescadores da CNT, que nas décadas dos 50 e 60 dinamizaron as 
faenas pesqueiras naquel litoral e crearon en Chile industrias de 
pesca e conserveiras, que aínda hoxe seguen dirixidas polos seus 
descendentes.


